
dan terbuka berhadapan dengan sesi pengajaran dan pembelajaran (PdP) yang memerlukan pendekatan
teknologi secara menyeluruh. Oleh itu, penyediaan instrumen kesediaan terhadap penggunaan teknologi
dalam PdP dalam kajian ini telah diadaptasi dari beberapa kajian literatur berdasarkan teori dan model
yang digunakan. Tujuan utama kajian ini adalah untuk menilai kesahan dan kebolehpercayaan
instrumen kesediaan yang telah disesuaikan mengikut keperluan kajian. Pengujian terhadap instrumen
kesediaan melalui proses kesahan dan kebolehpercayaan dibuat bagi menghasilkan keputusan yang
lebih konsisten. Tinjauan awal telah dilakukan ke atas 36 orang Guru Pendidikan Islam (GPI) sekolah
rendah di daerah Gombak, Selangor. Seramai tiga orang pakar dilantik sebagai penilai bagi kesahan
kandungan instrumen manakala seorang guru Bahasa Melayu dipilih sebagai penilai kesahan muka.
Ujian kesahan kandungan instrumen diukur dengan menggunakan Content Validity Index (CVI) bagi
menentukan sama ada item-item yang digunakan perlu digugurkan atau dikekalkan. Kebolehpercayaan
instrumen kesediaan pula diukur menggunakan Cronbach Alpha. Dapatan kajian menunjukkan terdapat
lima item perlu digugurkan dan satu item negatif diwujudkan menjadikan keseluruhan item adalah
sebanyak 36 item daripada 40 item di peringkat awalnya. Hasil kajian juga mendapati nilai pekali
Cronbach Alpha instrumen kajian ini adalah sangat tinggi. Secara keseluruhan, item-item dalam
instrumen ini boleh digunakan dan dapat menjawab objektif serta persoalan kajian. Instrumen ini juga
boleh diberi penambahbaikan mengikut kesesuaian kajian pada masa akan datang.

Kata kunci: Instrumen Kesediaan, Kesahan, Kebolehpercayaan, CVI dan Nilai Cronbach Alpha.
Abstract

The implementation of teaching in the COVID-19 pandemic season has urged teachers to be more
prepared and open to face teaching and learning sessions (PdP) that require a comprehensive technology
approach. Therefore, the preparation of a readiness instrument for the use of technology in PdP in this
study has been adapted from several literature studies based on the theories and models used. The main
purpose of this study is to evaluate the validity and reliability of the preparedness instrument that has
been adapted according to the needs of the study. Testing of readiness instruments through a process of
validity and reliability is done to produce more consistent results. A preliminary survey was conducted
on 36 primary school Islamic Education Teachers (GPIs) in Gombak district, Selangor. A total of three
experts were appointed as evaluators for the content validity of the instrument while a Malay teacher
was chosen as the face validity evaluator. The instrument's content validity test is measured by using
the Content Validity Index (CVI) to determine whether the items used should be dropped or retained.
The reliability of the readiness instrument was measured using Cronbach Alpha. The findings of the
study show that there are five items that need to be dropped and one negative item created, making the
total number of items as many as 36 items out of 40 items in the initial stage. The results of the study
also found that the value of the Cronbach Alpha coefficient of this research instrument is very high.
Overall, the items in this instrument can be used and can answer the objectives and research questions.
This instrument can also be improved according to the suitability of the study in the future.

Keywords: Readiness Instrument, Validity, Reliability, CVI and Cronbach Alpha Values.

1. PENGENALAN

Kesahan dan kebolehpercayaan merupakan antara perkara penting yang perlu dititiberatkan dalam
menentukan kesesuaian dan ketepatan item dalam instrumen sesebuah kajian (Fadzliyah Hashim
2021). Kesahan instrumen merujuk kepada keupayaan alat ukur untuk mengukur elemen yang
sepatutnya diukur (Adams & Lawrence 2019). Manakala kebolehpercayaan pula adalah satu proses
untuk menguji ketekalan alat yang diukur terhadap instrumen kajian yang digunakan (Othman et al.
2020). Melalui kesahan dan kebolehpercayaan, ketepatan maklumat yang diperolehi dapat membantu
menghasilkan instrumen soal selidik yang baik. Begitu juga dengan kajian ini, ujian kesahan dan
kebolehpercayaan bagi instrumen kesediaan Guru Pendidikan Islam (GPI) melaksanakan Model
Tasmik j-QAF secara dalam talian telah dijalankan. Ujian kesahan bagi instrumen kesediaan guru
telah dilakukan dengan menggunakan pengukuran Content Validity Indek (CVI) dan ujian
kebolehpercayaan pula diukur dengan merujuk kepada nilai pekali Cronbach Alpha.

Secara amnya, ujian kesahan dan kebolehpercayaan kesediaan guru perlu dilakukan bagi
mengelakkan salah faham tentang tafsiran item seterusnya dapat mengelakkan daripada kegagalan
mengukur objektif dan persoalan kajian. Menurut Omar et al. (2021) sebelum ujian kesahan dan
kebolehpercayaan dilakukan, instrumen kajian ini perlu ditentukan dari pelbagai aspek seperti
menentukan pendekatan teori dan konseptual bagi mempertimbangkan keperluan data yang ingin
dikumpulkan. Bukan itu sahaja, penyesuaian dan pembinaan item instrumen juga perlu mencakupi
kesemua konstruk yang ingin diukur bagi membantu pakar memilih item yang paling berkualiti
(Salbiah Mohd Salleh 2018). Jika aspek-aspek tersebut dapat dipenuhi, maka instrumen kajian akan
menghasilkan keputusan yang baik seterusnya menepati tahap kesahan dan kebolehpercayaan
mengikut nilai yang telah ditetapkan. Kepentingan ujian ini boleh dilihat apabila terdapat kajian yang
melakukan ujian kebolehpercayaan dan memperolehi nilai pekali Cronbach Alpha sebanyak 0.487.
Disebabkan itu, pengkaji tersebut telah melakukan perbincangan semula bersama pakar dan menguji
semula ujian kebolehpercayaan dengan menggunakan Model Pengukuran Rasch (Rosseni Din et al.
2009).

Menurut Aliff Nawi et al. (2015), nilai pekali Cronbach Alpha yang kurang daripada 0.7 perlu
diberi penambahbaikan dalam instrumen tersebut. Hal ini kerana nilai pekali kebolehpercayaan
instrumen kajian mestilah melebihi daripada 0.7 (Cohen et al. 2007; Pallant 2007). Namun ada juga
kajian yang mengatakan nilai pekali 0.6 juga merupakan nilai yang baik untuk menguji ketekalan
instrumen yang digunakan (Nanding & Singgih 2018). Begitu juga dengan ujian kesahan instrumen
kajian di mana pengkaji perlu memastikan bahawa purata nilai CV1 yang diterima mestilah melebihi
daripada 0.80 (Devis 1992 & Salina & Rahimi 2017). Azwani Masuwai et al. (2017) menjelaskan,
kekuatan sesebuah instrumen kajian sangat bergantung kepada ketepatan pemboleh ubah yang diukur
melalui proses kesahan. Oleh yang demikian, instrumen kajian yang mempunyai nilai melebihi 0.8
dikatakan mempunyai nilai kesahan yang baik kerana kebolehannya mengukur ciri-ciri yang
sepatutnya diukur adalah tinggi.

Terdapat banyak kajian yang mengkaji tentang kesahan dan kebolehpercayaan instrumen
dalam pelbagai bidang kajian (Norliza et al. 2018; Salwana & Norasmah 2020; Nur Farhana et al.
2018; Sharifah Hasima et al. 2017; Hashimah Md Yusoff et al. 2018). Namun begitu, kajian-kajian
sedia ada banyak menggunakan pengukuran Model Rasch (Salwana & Norasmah 2020; Masila Alias
et al. 2019 & Rosseni Din et al. 2009) yang lebih menyeluruh berbanding dengan kajian ini yang
melakukan ujian kesahan dan kebolehpercayaan menggunakan dua alat ukur yang berbeza iaitu CVI
dan juga nilai pekali Cronbach Alpha. Justeru, penentuan instrumen yang bersesuaian untuk melihat
kesediaan guru melalui ujian kesahan dan kebolehpercayaan amat diperlukan pada masa kini dan
perlunya kajian lanjutan mengikut konteks kajian yang bersesuaian. la juga dapat mengisi
kelompangan instrumen pengukuran kesediaan guru dalam konteks yang berbeza seperti elemen
konstruk dan juga alat pengukuran yang digunakan.

Oleh yang demikian, berdasarkan isu-isu tersebut, kajian ini bertujuan untuk menguji kesahan
dan kebolehpercayaan instrumen kesediaan GP1 melaksanakan Model Tasmik j-QAF secara dalam
talian. Kajian ini tertumpu kepada kesediaan GPI dari aspek pengetahuan, kemahiran dan amalan
GPI di sekolah rendah menjalankan Model Tasmik j-QAF sepanjang pandemik COVID-19 secara
maya. Maka dua objektif dapat ditentukan iaitu menentukan kesahan kandungan instrumen Model
Tasmik j-QAF secara dalam talian dengan menggunakan nilai CVI dan menentukan nilai
kebolehpercayaan instrumen menggunakan analisis pekali Cronbarch Alpha.

2.  KAJIAN LITERATUR

Kesediaan didefinisikan sebagai kemampuan seseorang individu untuk menerima sesuatu perkara
yang melibatkan persediaan mental, fizikal dan juga emosi (Wearmouth et al. 2000). Nur Hawa &
Ghazali Darusalam (2018) pula telah mendefinisikan kesediaan dalam konteks guru iaitu
kesanggupan seseorang guru untuk menggalas amanah serta tanggungjawab yang merangkumi
beberapa aspek seperti pengetahuan, sikap, kemahiran dan minat. Menurut Nazaruddin et al. (2020),
aspek pengetahuan dan kemahiran adalah melibatkan kefahaman, kepintaran dan kecekapan guru
untuk melakukan sesuatu. Manakala aspek minat dan sikap pula adalah merujuk kepada kestabilan
emosi dan minat yang ditunjukkan oleh guru. Berdasarkan definisi tersebut, kesediaan seseorang
guru akan memperlihatkan keupayaan guru dalam menguruskan pelbagai isu yang berkait rapat
dengan tahap pengetahuan (Romy et al. 2019), kemahiran (Guat et al. 2015), sikap (Lisa Agustina et
al. 2017), minat (Nazaruddin et al. 2020) dan amalan guru itu sendiri (Nur Fatahiyah & Siti 2020).

Selain itu, kesediaan guru juga dikaitkan dengan faktor perubahan persekitaran yang berlaku.
Kesediaan perubahan merujuk kepada kepercayaan, niat dan sikap seseorang tentang sejauh mana
perubahan diperlukan dan bagaimana sesebuah organisasi berupaya menjana ke arah perubahan
tersebut (Armenakis et al. 1993). Walaubagaimanapun, perubahan yang dilakukan oleh organisasi
tidak akan berjaya tanpa mengambil kira penerimaan daripada kakitangan untuk berubah seterusnya
membantu kepada perubahan tersebut (Jaggil Apak & Muhammad Suhaimi 2018). Disebabkan itu,
Fullan (1993) menjelaskan kayu ukur yang menentukan kejayaan perubahan dalam organisasi
pendidikan adalah bergantung kepada penerimaan seseorang guru dan sejauh mana perubahan
tersebut dapat dilakukan. Dalam erti kata lain, kesediaan guru untuk melakukan perubahan
merupakan kunci untuk melonjakkan kualiti pengajaran dan pembelajaran (PdP) dalam menghadapi
pendidikan era globalisasi (Sulistio Mukti et al. 2021).

Bukan itu sahaja, perubahan fenomena dari semasa ke semasa juga menuntut persediaan guru
yang tinggi. Misalnya, penularan wabak COVID-19 telah mendesak guru untuk berubah ke arah
pelaksanaan PdP yang kreatif dan inovatif (Awal Bahasoan et al. 2020). Bertepatan dengan itu,
kesediaan guru meningkatkan pengetahuan dan kemahiran terutama dalam ilmu teknologi perlu
diberi tumpuan. Hal ini kerana kajian daripada Lisa Agustina et al. (2017) menunjukkan bahawa
kefahaman dan corak pemikiran guru merupakan antara faktor yang mempengaruhi kesediaan guru
untuk melakukan perubahan dalam kurikulum pendidikan. Bukan itu sahaja, kesediaan kemahiran
guru juga dapat membantu murid menguasai akademik di samping dapat meningkatkan kemahiran
murid itu sendiri seiring dengan saranan pihak kerajaan (Nur Hazwani & Jamalul Lail 2018).
Kesediaan guru untuk berubah juga boleh dilihat melalui amalan pengajaran guru yang
menggalakkan penglibatan murid secara aktif ketika PdP (Noor Lela & Nur Afrina 2020) seterusnya
dapat meningkatkan motivasi mereka untuk belajar.

2.1. Instrumen Kesediaan Guru

Pemilihan instrumen yang mewakili konstruk kesediaan guru telah mengambil kira faktor perubahan
berdasarkan situasi pendidikan ketika COVID-19. Sehubungan dengan itu, instrumen soal selidik
bagi kajian ini telah diubah suai berdasarkan sorotan literatur yang berkaitan dengan kesediaan guru
melaksanakan Model Tasmik j-QAF secara dalam talian. Pengubahsuaian instrumen kajian dibuat
berdasarkan penyesuaian dengan teori dan model yang digunakan. Gabungan beberapa teori dan
model seperti Teori Perubahan Pendidikan Fullan (2001), Model Pengajaran Guru al-Ghazali, Model
Pengajaran Ibnu Khaldun dan Teori Kognitif Pembelajaran Multimedia (CTML) digunakan bagi
membantu mencapai objektif dan persoalan kajian.

Penerimaan perubahan pendekatan pengajaran daripada secara konvensional kepada dalam
talian didasari daripada Teori Perubahan Pendidikan Fullan (2001) yang beranggapan bahawa
perubahan merupakan satu proses yang boleh mengubah situasi atau tingkah laku seseorang individu
(Nur Fatahiyah & Siti 2020). Kesediaan GPI adalah berdasarkan aspek pengetahuan dan kemahiran
melaksanakan Model Tasmik j-QAF secara dalam talian yang diadaptasi daripada Model Pengajaran
Guru al-Ghazali. Manakala Model Pengajaran Ibnu Khaldun menekankan konsep pengajaran secara
bertahap iaitu konsep tadrij (pengajaran secara bertahap) di mana pelaksanaan PdP Model Tasmik j-
QAF dilakukan mengikut tahap pencapaian dan penguasaan murid. Penggunaan bahan pengajaran
yang mengandungi elemen multimedia seperti audio dan visual pula telah diadaptasi daripada
CTML.

2.2. Kepentingan Instrumen Kajian

Berdasarkan teori dan model yang digunakan, komponen-komponen bagi menghasilkan instrumen
kesediaan guru melaksanakan Model Tasmik j-QAF secara dalam talian dapat dikenal pasti.
Penetapan komponen ini bertujuan untuk menentukan konstruk atau dimensi yang ingin dikaji
seterusnya mengukur responden berdasarkan konstruk yang digunakan (Rosseni Din et al. 2009).
Dalam kajian ini terdapat tiga konstruk kesediaan guru iaitu pengetahuan, kemahiran dan amalan
pelaksanaan. Konstruk pengetahuan dalam kajian ini adalah terdiri daripada komponen pengetahuan
objektif dan pedagogi Model Tasmik j-QAF. Bagi konstruk kemahiran pula, pengkaji telah mengenal
pasti tiga komponen kemahiran guru iaitu kemahiran kendiri, kemahiran fasilitator dan kemahiran
teknologi multimedia. Manakala konstruk amalan pelaksanaan pula merujuk kepada tindakan atau
perlakuan guru yang menjadi rutin sepanjang menjalankan PdP Model Tasmik j-QAF secara dalam
talian.

Instrumen kesediaan guru dalam kajian ini menjadikan penggunaan teknologi multimedia
sebagai satu medium alternatif untuk meneruskan PdP Model Tasmik j-QAF sedia ada. Kaedah
pembelajaran secara dalam talian (online learning) dipilih bagi memenuhi tuntutan pembelajaran
kendiri murid (Kementerian Pendidikan Malaysia 2013) sekali gus menyumbang kepada
pembangunan profesional guru (Chelva Letchmanan & Aslina 2021). Proses pengajaran yang
melibatkan ICT ini secara tidak langsung mendedahkan guru kepada pengetahuan dan kemahiran di
luar daripada kebiasaan yang dimiliki oleh para guru. Dengan penyediaan instrumen kajian ini juga,
pelaksanaan Model Tasmik j-QAF juga turut tidak ketinggalan dalam mengikuti arus perubahan
pendidikan yang lebih kreatif dan fleksibel tanpa terikat dengan kaedah pembelajaran konvensional
semata-mata. Pelaksanaan PdP yang dulunya bersifat tertutup, kini dengan menggunakan pendekatan
dalam talian dilihat mampu memberikan kelainan bagi GPI dalam mengembangkan profesionalisme
di samping meningkatkan kualiti pengajaran.

3. METODOLOGI

Reka bentuk kajian adalah menggunakan kaedah tinjauan. Pemilihan kajian berbentuk tinjauan
kerana ia merupakan satu kaedah yang boleh mengukur sikap, persepsi dan tingkah laku bagi peserta
kajian yang ingin dikaji melalui pengedaran instrumen kajian. Pengedaran instrumen soal selidik
dijadikan sebagai alat pengumpulan data yang menggunakan pelantar Google Form berikutan
kekangan pandemik COVID-19.

Satu tinjauan awal dilakukan melibatkan populasi dari kalangan Guru Pendidikan Islam
(GPI1) sekolah rendah di daerah Gombak, Selangor. Dengan menggunakan teknik pensampelan
rawak sistematik, pengkaji mensasarkan GPI dari tujuh buah sekolah di daerah ini. Seramai 36 orang
GPI telah terpilih sebagai sampel kajian. Jumlah ini memenuhi saranan daripada Johanson & Brooks
(2010) yang mengatakan bahawa bilangan responden yang baik bagi sesebuah kajian tinjauan awal
ialah seramai 30 orang.

Instrumen kajian ini telah diubah suai dan dibuat berdasarkan penyataan objektif dan
persoalan kajian. Soal selidik yang mengkaji tentang kesediaan guru terbahagi kepada dua bahagian
laitu Bahagian A yang mengandungi maklumat demografi responden dan Bahagian B terdiri daripada
konstruk-konstruk kesediaan GPl melaksanakan Model Tasmik j-QAF secara dalam talian seperti
aspek pengetahuan, kemahiran dan amalan pelaksanaan. Skala jawapan bagi instrumen kajian ini
adalah menggunakan Skala Likert lima mata. Berdasarkan format skala Likert ini, responden
diberikan pilihan jawapan yang bermula dari skala 1 hingga skala 5. Skala 1 mewakili jawapan
reponden “Sangat Tidak Bersetuju” dengan penyataan item soal selidik tersebut. Seterusnya skala 2
yang mewakili kenyataan “Tidak Setuju”, Skala 3 mewakili “Kurang Pasti”, Skala 4 mewakili
“Setuju” dan akhir sekali skala 5 yang mewakili “Sangat Setuju”.

Seterusnya instrumen kajian yang telah lengkap perlu melalui proses kesahan sebelum
diedarkan. Terdapat dua proses kesahan yang dilakukan iaitu kesahan muka dan kesahan kandungan.
Prosedur ini dilakukan bagi meningkatkan ketekalan kandungan item soal selidik dan nilai
kebolehpercayaan (Hashimah Md Yusoff et al. 2018). Proses kesahan muka melibatkan aspek-aspek
kefahaman dan teknikal penulisan seperti frasa perkataan, format penulisan, ejaan dan sebagainya
(Wiersma 2000). Manakala proses kesahan kandungan dilakukan bagi memastikan kandungan item
adalah bersesuaian dengan konstruk yang diukur. Pemilihan pakar seramai tiga orang dilakukan bagi
mengesahkan kandungan instrumen kajian dengan melihat kepada pengalaman dan kepakaran dalam
bidang pengajaran al-Quran dan kurikulum Pendidikan Islam.

Selepas semakan pakar, nilai persetujuan bagi kesahan muka dan kesahan kandungan soal
selidik di antara pakar tersebut perlu ditentukan menggunakan Indeks Kesahan Kandungan (CVI).
Purata penilaian bagi setiap konstruk dan tahap kesesuaiannya akan ditentukan melalui kiraan CVI
daripada setiap pakar. Nilai CVI yang baik adalah > 0.80 (Devis 1992). Formula untuk kiraan CVI
adalah seperti berikut:

Indeks Kesahan Kandungan (CVI) = Jumlah skor setiap pakar

Jumlah skor sebenar

Purata Indeks Kesahan Kandungan (CVI1) setiap sub dimensi = Jumlah CVI
Bilangan-pakar

Sumber : Polit & Beck (2006)
4. DAPATAN & PERBINCANGAN

Penentuan kesahan kandungan instrumen kesediaan diukur dengan merujuk kepada nilai CV1. Jadual
1 menunjukkan penilaian pakar berkaitan dengan kandungan instrumen kesediaan dalam kajian ini.
Kesahan kandungan bagi instrumen ini telah disemak oleh tiga orang pakar. Sebanyak 40 item telah
disemak dan diberi nilai bagi setiap item.

Jadual 1 : Kesahan Kandungan Item

Item Konstruk Pakar 1 Pakar 2 Pakar 3
Item 1 1 1 1
Item 2 1 1 1
Item 3 1 1 1
Item 4 0 1 1
Item 5 0 1 1
Item 6 1 1 1
Item 7 1 1 1
Item 8 0 1 1
Item 9 1 1 1
Item 10 1 1 1
Item 11 1 1 1
Item 12 1 1 1
Item 13 1 1 1
Item 14 1 1 1
Item 15 0 1 1
Item 16 1 1 1
Item 17 1 1 1
Item 18 1 1 1
Item 19 1 1 1
Item 20 1 1 1
Item 21 1 1 1
Item 22 1 1 1
Item 23 1 1 1
Item 24 1 1 1
Item 25 1 1 1
Item 26 0 0 1
Item 27 0 1 1
Item 28 0 1 1
Item 29 0 1 0
Item 30 0 1 0
Item 31 0 1 1
Item 32 1 1 1
Item 33 1 1 1
Item 34 1 1 1
Item 35 1 1 1
Item 36 1 1 1
Item 37 1 1 1
Item 38 1 1 1
Item 39 1 1 1
Item 40 1 1 1

Jumlah skor 30 39 38

Hasil dapatan menunjukkan pakar satu telah menyetujui sebanyak 30 item daripada 40 item
kesediaan, pakar dua pula menyetujui sebanyak 39 item manakala item yang relevan bagi pakar tiga
ialah sebanyak 38 item. Pandangan Polit & Beck (2006) telah digunakan untuk mengira CVI. Nilai
CVI bagi pakar satu 30 item / 40 item, pakar dua 39 item / 40 item dan pakar tiga 38 item / 40 item.

Jadual 2 : Nilai CVI mengikut konstruk

Konstruk Kesediaan Pakar 1 Pakar 2 Pakar 3 CVI/Pakar
Pengetahuan 0.70 1 1 0.90
Kemabhiran 0.70 0.95 0.90 0.85
Amalan Pelaksanaan 0.90 1 1 0.97
Nilai CVI keseluruhan 0.75 0.98 0.95 0.89

Jadual 2 menunjukkan nilai CVI yang diperolehi bagi setiap pakar mengikut konstruk dan nilai
CVI keseluruhan. Secara keseluruhan, purata indeks kesahan kandungan mengikut nilai CVI yang
diperolehi bagi kajian ini ialah 0.89. Keputusan menunjukkan instrumen kajian ini mempunyai nilai
kesahan muka dan kesahan kandungan yang dapat diterima serta boleh digunakan sekaligus
menjawab objektif pertama bagi kajian ini.

Jadual 3 : Rumusan Penentuan Item Selepas Penilaian Pakar

Konstruk Kesediaan Bilangan Item Bilangan Item Bilangan Item Bilangan Item
Asal Yang Digugurkan  Yang Ditambah  Selepas Pengesahan
Pakar
Pengetahuan 10 2 - 8
Kemahiran 20 2 - 18
Amalan Pelaksanaan 10 1 1 10
Jumlah Keseluruhan Item 36

Jadual 3 menunjukkan rumusan penentuan item setelah penambahbaikan dilakukan dengan
merujuk kepada penilaian pakar dan perbincangan semula bersama penyelia. Bilangan item asal bagi
instrumen kesediaan kajian ini adalah sebanyak 40 item. Selepas penelitian dibuat, sebanyak tiga
item digugurkan kerana mengandungi unsur pengulangan soalan yang sama. Manakala tiga lagi item
digugurkan namun digabungkan menjadi satu item dalam konstruk kemahiran guru kerana didapati
mempunyai ciri dan sifat yang sama. Penggabungan item dalam instrumen dilakukan bagi
mengelakkan daripada menghasilkan nilai korelasi yang tinggi di antara item dalam instrumen
tersebut (Lily Hanefarezan et al. 2019). Ini menjadikan item yang kekal adalah sebanyak 35 item.

Namun begitu, pakar satu telah mengesyorkan agar mewujudkan beberapa item negatif pada
instrumen ini. la bertujuan untuk mengesan liar tendency yang mungkin mempengaruhi dapatan
kajian (Mohd Matore et al. 2017). Hasil perbincangan bersama telah menetapkan untuk menambah
satu item negatif pada konstruk amalan pelaksanaan untuk menggantikan item yang telah
digugurkan. Oleh yang demikian, item akhir yang telah dikenal pasti bagi instrumen kesediaan kajian
ini adalah sebanyak 36 item. Seterusnya, ujian kebolehpercayaan menggunakan pekali Cronbach
Alpha dijalankan bagi menguji kebolehpercayaan dan ketekalan instrumen bagi kajian ini.

Jadual 4 Ujian Kebolehpercayaan Cronbach Alpha

Instrumen Konstruk Bilangan Cronbach Alpha Sub
Item Konstruk
Pengetahuan 8 0.771
Kesediaaan Kemabhiran 18 0.923
Amalan Pelaksanaan 10 0.761
Keseluruhan 0.935

Jadual 4 menunjukkan nilai bagi ujian kebolehpercayaan bagi setiap konstruk kesediaan guru.
Nilai Cronbach Alpha yang diperolehi mengikut konstruk ialah antara 0.761 hingga 0.923. Dapatan
secara keseluruhan bagi ketiga-tiga konstruk yang diperoleh adalah 0.935. Justeru itu, dapatan ini
menunjukkan keseluruhan item mempunyai tahap ketekalan dalaman yang baik. Ini bertepatan
dengan nilai yang telah disarankan oleh Cohen et al. (2000) yang menyatakan bahawa nilai Cronbach
Alpha yang paling minimum untuk sesebuah kajian adalah lebih daripada 0.60. Manakala nilai
kebolehpercayaan yang melebihi 0.80 menunjukkan nilai pekali yang sangat baik bagi sesebuah
kajian (Sekaran 2003) seperti yang diperolehi dalam kajian-kajian lepas (Lily Hanefarezan et al.
2019; Huang 2018; Masne Kadar et al. 2018; Mansor et al. 2021; Omar et al. 2021). Berdasarkan
keputusan kajian juga, kesemua item dalam kajian ini boleh digunakan kerana didapati kebanyakan
item mempunyai nilai korelasi antara item (Corrected Item-Total Correlation) yang baik iaitu antara
0.30 hingga 0.80.

Jadual 5 : Item-Total Statistik

Corrected Item-Total Correlation Cronbach's Alpha if Item Deleted
Bl 0.410 0.934
B2 0.455 0.934
B3 0.286 0.936
B4 0.561 0.933
B5 0.651 0.932
B6 0.586 0.933
B7 0.399 0.935
B8 0.712 0.932
B9 0.573 0.933
B10 0.747 0.932
B11 0.644 0.933
B12 0.624 0.933
B13 0.632 0.933
B14 0.585 0.933
B15 0.826 0.932
B16 0.551 0.934
B17 0.636 0.933
B18 0.717 0.932
B19 0.709 0.932
B20 0.682 0.932
B21 0.574 0.933
B22 0.681 0.932
B23 0.598 0.933
B24 0.519 0.934
B25 0.324 0.936
B26 0.631 0.933
B27 0.498 0.934
B28 0.330 0.938
B29 0.303 0.935
B30 0.296 0.938
B31 0.540 0.934

B32 0.614 0.933
B33 0.585 0.933
B34 0.603 0.933
B35 0.671 0.932
B36 0.421 0.936

Jadual 5 menunjukkan kebanyakan nilai kolerasi bagi setiap item dalam instrumen kajian ini
memenuhi nilai kolerasi yang telah ditentukan. Menurut pandangan Nunnally & Bernstein (1994),
nilai korelasi bagi setiap item yang diterima mestilah melebihi 0.30 (>0.30). Bertepatan dengan itu,
dapatan daripada nilai kolerasi bagi setiap item ini telah menunjukkan bahawa kebanyakan item
adalah lebih daripada 0.30. Namun, terdapat dua item mencatatkan nilai kolerasi yang lebih kecil
daripada 0.30 iaitu item B3 (0.286) dan B30 (0.296).

Walaubagaimanapun, kedua-dua item ini dikekalkan kerana kedua-dua item tersebut penting
dan menyumbang kepada pengukuran instrumen kesediaan GPI ketika melaksanakan Model Tasmik
J-QAF secara dalam talian. Dapatan ini mengukuhkan pandangan Carmines & Zeller (1974) yang
menjelaskan bahawa instrumen bagi sesebuah kajian boleh dikekalkan jika didapati 50% daripada
korelasi jumlah item kajian tersebut mempunyai julat korelasi di antara 0.30 hingga 0.70. Pandangan
ini turut disokong oleh Tapsir et al. (2018) yang menyatakan bahawa jika majoriti item didapati
berkorelasi baik di antara satu sama lain maka instrumen tersebut boleh diterima dalam kajian.
Penambahbaikan terhadap kedua-dua item tersebut dilakukan dari aspek penstrukturan ayat dan
penggunaan frasa yang lebih sesuai. Justeru itu, melalui analisis CVI dan ujian kebolehpercayaan
Cronbach Alpha mendapati instrumen kesediaan GPI melaksanakan Model Tasmik j-QAF secara
dalam talian boleh digunakan untuk kajian sebenar.

5. KESIMPULAN

Secara kesimpulannya, kajian ini berkaitan dengan pengujian instrumen melalui proses kesahan dan
kebolehpercayaan. Instrumen ini telah memenuhi semua nilai yang ditentukan bagi setiap ujian
tersebut. Penyediaan instrumen kesediaan ini telah diadaptasi dari pelbagai sumber kajian lepas bagi
disesuaikan dengan konteks kajian. Kajian yang menumpukan kepada pelaksanaan Model Tasmik j-
QAF ketika berdepan dengan penularan pandemik COVID-19 ini telah menyebabkan semua GPI
terdesak untuk meneruskan proses pengajaran menggunakan pendekatan teknologi. Justeru itu,
instrumen kesediaan kajian ini dijangka dapat mengisi kelompangan dan secara tidak langsung
menawarkan pilihan kepada pengkaji akan datang untuk menghasilkan instrumen kajian yang lebih
berkualiti. Instrumen kajian ini juga boleh digunakan tanpa tertumpu kepada situasi pandemik
COVID-19 semata-mata kerana ianya boleh mengukur kesediaan guru melaksanakan PdP secara
dalam talian menggunakan bantuan teknologi.

